
Cari kata kunci 

"Semua orang perlu divaksin" - Khairy

Suraya Roslan
suraya@hmetro.com.my

KELIHATAN orang awam hadir untuk menerima suntikan vaksin Sinovac di Pusat Pemberian
Vaksin (PPV) Pusat Konvensyen Kuala Lumpur (KLCC), Kuala Lumpur. FOTO Azhar Ramli

Kuala Lumpur: "Kita perlu memberikan vaksin kepada semua yang
berada di Malaysia," kata Menteri Penyelaras Program Imunisasi
Covid-19 Kebangsaan (PICK) Khairy Jamaluddin berhubung
pemberian vaksin kepada pendatang asing tanpa izin (Pati).

Ketika ini pelbagai pihak mengecam tindakan kerajaan melaksanakan
operasi menahan Pati untuk tujuan pemberian vaksin Covid-19.

"Kita akan terus mengadakan perbincangan dengan Kementerian
Dalam Negeri (KDN) mengenai isu ini.

"Setahu saya, kita perlu memberikan vaksin kepada semua orang
yang berada di Malaysia.

"Namun, sehingga perbincangan ini dimuktamadkan saya tidak mahu
memberikan sebarang komen dan akan berbincang dengan rakan
menteri saya (Menteri Dalam Negeri Datuk Seri Hamzah Zainudin),"
katanya dalam sidang media mingguan perkembangan PICK bersama
Menteri Kesihatan, Datuk Seri Dr Adham Baba di sini, hari ini.

Hamzah dilaporkan mempertahankan tindakan pihak berkuasa
menahan Pati kerana membabitkan keselamatan rakyat di negara ini.

Katanya, walaupun kerajaan meminta Pati tampil secara sukarela,
realitinya masih terdapat kumpulan yang tidak akan berbuat demikian
kerana bimbang ditahan.

Kumpulan itu yang berisiko membawa jangkitan Covid-19 dalam
komuniti dan membahayakan kesihatan masyarakat.

Khairy sebelum ini turut memberi jaminan Pati tidak akan ditahan atau
dihantar pulang sekiranya mereka datang secara sukarela untuk
mendapatkan vaksin.

Disiarkan pada: Jun 9, 2021 @ 6:52pm

